
Neli Heldarskarð

Tað var ringt at meta um fram­
manundan, hvørjar vónir og vænt­
anir føroyski hondbóltsfjepparin 
skuldi hava til hesa HM-undan­
kappingina hjá U21-landsliðnum 
hjá monnum. Liðið hevur spælt 
saman í fleiri ár til ymsar kappingar 
og fleiri av leikarunum hava verið 
við til at vunnið bæði IHF-Trophy í 
2014 og heimsmeistarakappingina 
fyri smátjóðir í oktober 2015. Kort­
ini var liðið eitt støði undir hini, tá 
ið táverandi U20-landsliðið tók lut 
í EM-undankapping í Sveis í apríl í 
fjør. Úrtøkan úr tí undankappingini 
bleiv eitt stig av seks møguligum.

Men til hesa undankappingina á 
heimavøllinum í høllini á Hálsi 

vístu teir á U21-landsliðnum okkum 
øllum, at teir eru ímillum okkara 
størstu stjørnur.

Størsti bitin tikin 
beinanvegin
Undan HM-undankappingini varð 
Sveis mett at vera stórfavorittur at 
vinna bólkin og harvið einsamalla 
plássið til HM í Algeria. Føroyar 
spældu ímóti júst Sveis í áður­
nevndu EM-undankappingini, og tá 
taptu føroyingar heili 23-12. Ein 
góður heimavøllur kann tó gera 
stóran mun, og tað fingu føroy­
ingarnir prógvað sveisarum so 
dyggiliga, nú tað vóru vit, ið áttu 
heimavøllin, tá ið fyrsti dysturin í 
undankappingini varð spældur 
fríggjakvøldið.

Tað gjørdist skjótt teimum 
nógvu áskoðarunum í høllini á 
Hálsi greitt, at her var okkurt at 
koma eftir. Longu eftir smáar 10 
minuttir vóru føroyingarnir á odda 
6-3, og hendan leiðslan varð varð­
veitt restina av hálvleikinum. Ser­
liga var tað málmansspælið hjá 
Niklasi Simonsen og gott føroyskt 
álopsspæl, har fleiri leikarar deild­
ust um málini, sum gjørdu størsta 
útslagið. Føroyar fóru til hálvleiks 
á odda 16-14.

Leiðsluna hildu føroyingar stór­
an part av seinna hálvleiki, men 
fjáltur kom á fimm minuttir fyri 
tíð, tá ið sveisarar fyri fyrstu ferð 
komu á javnt síðani byrjanina av 
dystinum og javnaðu til 24-24. Inntil 
tá høvdu tað eisini verið sveisisku 

Ongin hevði væntað tað áðrenn, men føroyska U21-landsliðið endaði við at vinna sín bólk við fullum 
stigatali og spæla seg til HM í Algeria. Vit taka samanum hetta søguliga hondbóltsvikuskiftið

ÍMILLUM HEIMSINS BESTU
U21-LANDSLIÐIÐ

